
2022-imut aningaasanut inatsisissatut siunnersuut. 

(Aningaasaqarnermut Nunamullu Namminermut Naalakkersuisoq) 

Ukiarpoq sila taarujuttalerluni silarlunniarnerulerlunilu, maanilu inersuarmi 

inatsisartut ulapputissaqarluartut allatuulli ukialersumi sullatileruttulerpugut. 

UKA 21-mi partiit politikkikkut naleqartitatinnik sammiveqarnerput 

ersarilluarpoq, tamanna takutitsivoq partiini tamani anguniakkanik tamanik 

sapinngisaq tamaat uummaarissumik siunertaqarluarluta sullattugut. 

Tamakkuli tunngavingalugit aappassaaneernissaa akuersissutingalugu 

nalunaarutigeriissuarput 

Aammalu tamatuma nalaani malunnarluarpoq kalaallit inuiattut ineriartortut 

nunarsuarmi akuusut ersarilluartumillu peqataaleriartortut, nunaminnilu 

ilaminnik katataqarnatik timikkut tarnikkullu ikiortariaqartunik sutigut 

tamatigut isumassuinikkut tunniusseqataarusutut, siunissaq ornitarput pillugu 

peqatigiinnissamik kissaateqarlutik suleqataajumasunik.  

Inuit Ataqatigiinniilli AIS22-mut suliaqarnermi aappassaaneerinnissinnaaleratta 

partiit tamassi minnerutitaqarnat qujaffingaatsigit, tamatumanilu 

Aningaasaqarnermut ataatsimiititaliaq akuutitilluarluni suliaqarnera 

malugusuutigilluinnaratsiguttaaq qujassutingalugu oqaatigissavarput.  

Susinnerusukkut siullermeerinninnermi piffissaq ulapiffiungaatsiartoq 

sivikkitsunnguarlu naalakkersuisuutitaqartuni suliffigisimagipput oqaatingaara, 

aappi taamaappoq. Taamaakkaluartorli naalakkersuisooqatigiit 

isumaqatigiissutitsinnik suliaqarumalluta aallarnisarnerput AIS 22-ip 

aappassaaneernerani malunnartumik suliaq suussusersineqarsinnaalereersoq 

ersarippoq. Tamannali Aningaasaqarnermut akileraartarnermullu 



 
ataatsimiititaliap aappassaaneerinninnissamut suleqatigiilluarsimanerisa 

aamma takuteqqippaa. 

Inuit Ataqatigiit qiningaaffiit siuliinili oqaaseqartarnitsinni Inuiaat 

naligiinnerusut aammalu kommunit naligiinnerusumik ineriartortinneqartut 

naleqartumik anguniakkatsinni ilaajuarsimapput. Tamannali massakkut 

alloriarfiginissaanut periarnerni iliuusisat aallarnerfiatut taasinnaaleratsigu 

nuannaarutigilluinnarparput.   

Inuttummi naligiinnginnerujussuaq piuppat, qularutigissanngilarput 

inuunerluutit, pinerlunnerit, atungarliornerit, atornerluinerit allarpassuillu inuit 

akornanni atungaasut ajornartorsiutaasut annertunerujussuusimassapput. 

Tamakku annikillisarniarlugit naligiinnerusumik atungaqarnissaq periarnerit 

tamaviisa maanngaanniik annikillisartuaannavittariaqarparput. 

Nunatta pisuusuterpassuaqarnera tamatsinnit qularinagu oqaasinnaaraarput, 

ilumoorpormi nunarput tupinnaannartumik pisuussuterpassuaqarmat. 

Tamattalu qularinngilluinarparput nunatsinni inuk najungaqartuusoq 

pisuussutsitta pingaarnersaralugulu naleqarnersaringaat. Taannalu tassaasoq 

pisuussutinut tamanut oqartussaanerpaaq. Inuiattullu maani nuunamini 

naleqartitanik atuinissatsinnut isumatunerpaaq, isumalluutaanerpaarlu. 

Taannaasorli akisusaassuseqarnerpaajusussaq.  

Qinersinikkut paasivarput inuup taassuma takusinnaagaa aataakkut 

ernutaasalu sutigut tamatigut  inuttut atukkanut tunngasuni, naleqartitanut 

tunngasuni, atungarissaarnisaannut atorluaanermullu tunngasuni, 

pingaartillugulu aamma nunatsinni pinngortitamut tulluuttumik 

kinguaassatsinnullu naleqquttumik  nukissiuuteqarnikkut ineriartornissaq 

ilaatillugit qinersinermigut pingaartilluinnaraa. Tamannalu Inuit Ataqatigiinniik 

paasilluarlutigut tigulluarparput. 



 
Suleqatigiinni Naalakkersuisut partiimik tunngaviusumik naleqatitaannik 

ineriartornermilu pingaaruteqarluinnartunik siunniusimasaqarlutik sullannerat 

arajutsisimanngilarput. Akisussaassueqatunut tamanna pisussaaffiuvoq.  

oqarutta nunatta pisuussutai amerlangaartut isumalluutigiinnarigut, Taava 

siunissami pitsaasumik nunatut imminut napatittutut ingerlarniarnitsinnut, 

nunatullu nunarsuup sinneranut akuunitsinnut tunngatillugu atuilluarnissamut 

akisussaaqataajumasugut.  Taava Silap pissusaa pillugu nunarsuarmiut 

ataatsimoorfigileriartuinnagaannut pitsaasumik peqataalluta ineriartornissarput 

UKA 21-mi maani inersuarmi partiit ataatsimoorluta sulissutiginera 

tapersersorlugu suaarutigisariaqarparput.  

Imaatigut nunakkullu inuussutissanik imminut pilersornitta 

ineriartorteqqilernissaanut tunngavissanik sineriassuatsinni siamaseqisumi 

tunngavissatsinnut qulaajaasinnaanngussaagut. Aammalu aalisarnikkut 

inuussutissarsiutta nunatsinni aqunneqarnera nukittorsarneqarnissaa 

piffissanngortoq alloriarfigilerparputtaaq. ilanngullugulu qilanaartuutigitigu 

aappaangu aalisarnermut inatsisiliornissarput, inuiaqatigiinnut tamanut 

tungasuusoq pitsaanerpaamillu naammassisariaqartoq 

aloriarfigigaluttuaratsigu.  

Ullumikkut pissutit takutippaat ilaatigut Aktiaatileqatigiiffiit Namminersorlutik 

oqartussanit pigineqartunut qaninnerusumik nakkutiginnilluni 

ingerlatsisoqartariaqarnera. Pisortat ingerlatsiviini aningaasat pitsaasumik 

sinaakkusersorneqarlutik aqunneqarpata, inuiaqatigiit atungarissaarnerunermik 

aama tamanna sunniuteqassammat.  

Taamatut oqaaseqarluta pingajussaaneernissaanut Aningaasaqarnermut 

Akileraartarnermullu Ataatsimiititaliamut ingerlateqqinnissaa 

ineersuussutingaarput. 


